
Għeżież tfal, l-għodwa t-tajba! 
Nirringrazzjakom talli ġejtu biex twassluli l-isbaħ xewqat għall-Milied f’isem l-A.C.R. (settur tat-tfal tal-A.K.T.) and tal-Azzjoni Kattolika Taljana kollha, li hi rappreżentata hawnhekk mill-adulti li jieħdu ħsiebkom u li ġew magħkom. Anki jien nixtieq nagħti l-isbaħ xewqat lilkom, lill-għeżież tagħkom, lil ħbiebkom u lill-Għaqda kollha tagħkom.  

L-Azzjoni Kattolika Tfal hija realtà sabiħa, mifruxa u attiva kwazi fid-djoċesijiet kollha tal-Italja.  Ninkoraġġikom biex tkunu dejjem “ġebel ħaj” fil-Knisja, biex tibnu l-Knisja, magħqudin ma’ Kristu. L-Azzjoni Kattolika mingħajr Ġesù ma tiswa xejn, issir NGO (Organizzazzjoni Mhux Governattiva), li minnhom hawn ħafna u m’għandhiex tkun hekk. Hija ħaġ’oħra: li tkunu ġebel ħaj magħquda ma’ Ġesù!

Sirt naf li l-iskop tal-mixja tagħkom din is-sena kien li tiskopru lil Ġesù bħala ħabib preżenti fil-ħajja tagħkom. Dan jispjegah tajjeb is-slogan: “Ma hemmx logħob Mingħajrek”. Ekku, il-Milied huwa propju l-festa tal-preżenza ta’ Alla li jinżel fostna biex isalvana. It-twelid ta’ Ġesù mhux ħrafa! Hu storja li ġrat verament f’ Betlem elfejn sena ilu. Il-fidi tgħinna nagħrfu f’dik it-Tarbija, imwieled minn Marija Verġni, il-veru Iben t’Alla, li għall-imħabba tagħna sar bniedem.

Fil-wiċċ taċ-ċkejken Ġesù nikkontemplaw il-wiċċ t’Alla, li ma jurix lilu nnifsu bil-forza , bil-qawwa, imma fid-dgħufija u l-fraġilità ta’ tarbija tat-twelid. Din it-tarbija turi l-fedeltà u t-tenerezza tal-imħabba bla qies li Alla għandu għal kull wieħed u waħda minna. Għalhekk nagħmlu festa fil-Milied u ngħixu l-istess esperjenza tar-rgħajja ta’ Betlem u flimkien ma’ tant missirijiet u ommijiet li kuljum jitħabtu u jħabbtu wiċċhom ma’ tant sagrifiċċji; flimkien maż-żgħar, mal-morda, mal-fqar nagħmlu festa, għax hi l-festa tal-laqgħa t’Alla magħna f’Ġesù.

Għeżież tfal, Ġesù jħobbkom, jixtieq ikun il-ħabib tagħkom; jixtieq ikun il-ħabib tat-tfal kollha! Konvinti minn dan?... veru hekk? Jidher li ma tantx intom konvinti? Konvinti jew le? [It-tfal irrispondew: Iva!] Tajjeb! Jekk intom konvinti minn dan, żgur tafu kif għandkom ixxerdu il-ferħ ta’ din il-ħbiberija ma’ kullimkien fil-dar, fil-parroċċa, l-iskola, mal-ħbieb... u domanda lit-tfal: jien għidt fid-dar, fil-parroċċa, fl-iskola, mal-ħbieb”. U mal-għedewwa, ma’ dawk li ma jħobbuniex? X’għandna nagħmlu? Min jaf jgħidli? Nagħmlulhom gwerra? [Tifel: nitolbu għalihom!] Ekku: nitolbu għalihom! Biex ikunu qrib ta’ Ġesù; inkunu twajba magħhom. Dan għandna nagħmlu: nersqu lejhom. U nkunu nafu kif inkunu xhieda Tiegħu meta nġibu ruħna ta’ veri nsara: pronti li noffru l-għajnuna tagħna lil dawk li għandhom bzonnha. U jekk dak li ma jħobbokx għandu bżonn xi ħaġa, inti tgħinu? M’intom ċerti, hux? Iva! Iva! Mingħajr ma tiġġudikaw lill-oħrajn, mingħajr ma tgħidu fuqhom. Hija ħaġa kerha li ngħidu fuq l-oħrajn. Meta npaċpċu kontra l-oħrajn  inkunu qed inġibu ruħna ta’ nsara jew le? Le! It-tpaċpiċ huwa talba? Meta npaċpċu bħal meta nitolbu? Le! It-tpaċpiċ huwa ħaġa ħażina. Qatt ma għandna npaċpċu. U għandna nibdew minn issa: ma npaċpċu qatt; qatt ma ngħidu kontra ħadd. Mela nimxu hekk! Allura, nawguralkom li timxu ‘l quddiem magħquda ma’ Ġesù. Nafdakhom f’idejn il- Madonna. Inbierek lilkom, lill-familjari tagħkom, lill-edukaturi tagħkom, l-Assistenti u lill-ħbieb kollha tat-Tfal tal-Azzjoni Kattolika. Il-Milied it-tajjab, u itolbu għalija! U issa qabel ma tiċievu l-barka nitolbu lill-Madonna billi ngħidu Ave Maria.

Ave Maria … 
Miġjub għall-Malti minn Ninette Borg Grech.
